
ABSTRAK 

 

Industri pelancongan tergolong di dalam salah satu sektor yang memberikan 

sumbangan yang utama terhadap perkembangan ekonomi negara oleh itu semasa 
melancong, pelancong akan menggunakan perkhidmatan seperti sektor 
pengangkutan, restoran, penginapan, hiburan dan sebagainya. Kajian ini adalah 

berkaitan dengan ciri tingkah laku pembelian pelancong domestik terhadap sektor 
perkhidmatan terpilih di Kota Kinabalu, Sabah. Isu kajian ini adalah untuk 
mengetahui kuasa membeli seseorang pelancong apabila mereka tiba di Kota 

Kinabalu, Sabah adakah semasa melancong mereka berfokuskan kepada aspek kos 
yang murah atau mahal, aspek keselamatan dan sebagainya. Dalam kajian ini, 
terdapat empat objektif kajian iaitu (i) mengenal pasti ciri tingkah laku pembelian 

pelancong terhadap sektor perkhidmatan terpilih semasa berkunjung ke Kota 
Kinabalu, Sabah ; (ii) meneliti perbezaan kuasa beli pelancong terhadap sektor 
perkhidmatan terpilih ketika berkunjung ke Kota Kinabalu, Sabah; (iii) menganalisis 

hubung kait ciri pembelian terhadap sektor perkhidmatan dan profil demografi 
terpilih pelancong terhadap sektor perkhidmatan yang digunakan dan (iv) 
mencadangkan strategi untuk segmen pemasaran mengikut ciri tingkah laku 

pembelian pelancong yang berbeza. Reka bentuk kajian yang digunakan adalah 
kajian deskriptif untuk menjelaskan sesuatu fenomena dan tingkah laku. Jumlah 
responden dalam kajian ini adalah 280 orang pelancong domestik yang pernah 

datang atau yang sedang berkunjung ke Kota Kinabalu. Teknik pengumpulan data 
yang digunakan adalah melalui kaedah gabungan yang menggabungkan dua data 
iaitu data kuantitatif daripada borang soal selidik dan data kualitatif daripada data 

temu bual yang dijalankan. Hasil kajian dianalisis menggunakan aplikasi Statistical 
Package for Social Sciences (SPSS) dengan penggunaan analisis frekuensi, analisis 
skor min, ujian t dan ANOVA. Dapatan kajian menunjukkan bahawa pelancong lebih 
memilih harga yang murah sebagai aspek yang utama di mana pelancong yang 

berkunjung ke Kota Kinabalu mempunyai ciri pembelian terhadap perkhidmatan yang 
lebih murah tanpa mengambil kira sebarang faktor lain. Tiga cadangan utama yang 
diberikan oleh pelancong adalah menyediakan kepelbagaian tarikan pelancong, 

kemudahan prasarana serta pakej pelancongan yang ditawarkan. Secara ringkasnya, 
faktor dan ciri tingkah laku pembelian pelancong terhadap sektor perkhidmatan 
terpilih ini boleh dikaji kerana setiap individu yang datang berkunjung ke Kota 

Kinabalu ini mempunyai cita rasa dan keinginan yang berbeza terhadap sesuatu 
perkhidmatan yang ditawarkan. Antara sumbangan kajian ini adalah ia dapat 
membantu industri pelancongan di negara dengan meningkatkan kualiti barang dan 

perkhidmatan yang ditawarkan kepada pelancong. Selain itu, kajian ini juga dapat 
memberikan maklumat tambahan khususnya kepada pihak berkuasa tempatan dan 
Kementerian Pelancongan amnya berkenaan pemilihan sektor perkhidmatan 

pelancong yang datang ke Kota Kinabalu.  

ABSTRACT 

PURCHASING BEHAVIOR OF THE DOMESTIC TOURIST TOWARDS 

SELECTED SERVICE SECTORS IN KOTA KINABALU, SABAH 

The tourism industry is one of the sectors that make a major contribution to the 
development of the country's economy. While traveling, tourists will use services such 
as the transport sector, restaurants, accommodation, entertainment, and so on. This 
study is related to domestic tourist purchasing behavior characteristics in the selected 
services sectors in Kota Kinabalu, Sabah.  The issue of this study is focused on the 
purchasing characteristics of tourists visiting Kota Kinabalu and the purchasing of 
selected service sectors while traveling. In this study, there were four study 
objectives (i) identifying the characteristics of tourist purchasing behavior in selected 
service sectors while visiting Kota Kinabalu, Sabah ; (ii) examining the difference in 
tourist purchasing power over selected service sectors when visiting Kota Kinabalu, 
Sabah; (iii) analyzes the relevance of purchasing features to the service sector and 
the selected demographic profile of tourist to the service sector and (iv) proposes 
strategies for marketing segments based on the characteristics of tourist purchasing 
different behavior. The design of the study used is a descriptive study to explain a 
phenomenon and behavior. The total number of respondents in this study is 280 
domestic tourists who have visited or are currently visiting Kota Kinabalu. The data 
collection technique used is through a combined method that combines two data, 
namely quantitative data from questionnaires and qualitative data from interviews 
conducted. The results of the study were analyzed using the Statistical Package for 
Social Sciences (SPSS) application using frequency analysis, mean score analysis, t-
test and ANOVA. The findings show that tourists prefer cheap prices as the main 
ascent whereas tourists visiting Kota Kinabalu have a purchasing feature on cheaper 
services without regard to any factors. The three main suggestions provided by 
tourists are to provide a variety of tourist attractions, infrastructure facilities, and 
travel packages offered. In short, the factors and characteristics of tourist purchasing 
behavior in this selected service sector can be studied as each person who comes to 
Kota Kinabalu has a different taste and desire for a service offered. Among the 
contributions of this study is that it can help the tourism industry in the country by 
improving the quality of goods and services offered to tourists. In addition, the study 
may provide additional information specifically to local authorities and the Ministry of 
Tourism regarding the selection of tourist services sectors coming to Kota Kinabalu. 

BAB 1 

 

PENDAHULUAN 

 

 

1.1 Pengenalan 

Bab ini membincangkan perkara yang relevan dengan konteks kajian iaitu ciri tingkah 

laku pembelian pelancong domestik terhadap sektor perkhidmatan terpilih di Kota 

Kinabalu, Sabah. Selain itu, bab ini juga menyatakan permasalahan kajian. 

Seterusnya, bab ini juga menghuraikan berkenaan persoalan kajian, objektif kajian, 

skop kajian, kawasan kajian dan kepentingan kajian. Terdapat empat objektif kajian 

yang ingin dicapai dalam kajian ini. Selain itu, skop kajian akan membincangkan topik 

kajian, lokasi kajian, responden kajian dan tempoh masa kajian akan dijalankan. 

Penerangan kawasan kajian akan menjelaskan ciri-ciri lokasi kajian. Kepentingan 

penyelidikan pula terbahagi kepada aspek pengenalan, metodologi, empirikal dan 

praktikal. Secara ringkasnya, bab ini memberikan gambaran yang jelas berkaitan 

keseluruhan penyelidikan yang dijalankan.  

 

1.2 Latar Belakang Kajian 

Pembelian adalah salah satu aktiviti yang dilakukan oleh semua individu semasa 

melancong untuk menggunakan perkhidmatan dan barangan, dan ia penting kepada 

masyarakat kerana bagi masyarakat aktiviti pembelian ini adalah dapat merancakkan 

perkembangan ekonomi tempatan dan peranan masyarakat sebenarnya dianggap 

mempunyai kuasa untuk mengubah harga atau kualiti sesuatu perkhidmatan dan 

barangan yang ditawarkan. Sekiranya pengguna gagal mempengaruhi pasaran maka 

mereka dianggap tidak berkemampuan dan ini akan menyebabkan masyarakat 

pengguna terpaksa menanggung kesan daripada penggunaan produk yang tidak 

berkualiti. Oleh itu, pengguna atau individu perlu mengetahui bahawa individu 

mempunyai pengaruh yang besar terhadap perubahan harga atau kualiti barangan 

dan perkhidmatan yang disediakan (McGhee, 2014). Tambahan pula, menurut kajian 

yang dijalankan oleh Sellers (1989), antara 54% hingga 70% pelanggan akan setia 

kepada organisasi sekiranya pihak yang berkenaan mengambil tindakan terhadap 

aduan mereka. Ini membuktikan kuasa beli penting dalam menentukan pasaran 

kerana pengguna akan menjadi faktor penentu kepada produk yang ditawarkan di 

pasaran. 

 Seperti yang dijelaskan oleh Sen (2017), peningkatan kos sara hidup seorang 

individu boleh menyebabkan penurunan kuasa beli pelancong di sesuatu kawasan, 

contohnya sekiranya peningkatan kos sara hidup seorang individu tinggi, maka kuasa 

beli akan berkurangan dan sebaliknya. Masalah kenaikan kos sara hidup bukan 

sahaja dihadapi oleh negara-negara yang membangun, malah negara maju seperti 

Amerika Syarikat dan Jepun turut berdepan dengan masalah kenaikan kos sara 

hidup. Pada tahun 2014, New York, sebuah bandar maju di Amerika Syarikat, 

menduduki tempat kelapan dalam kalangan bandar dengan gaji tertinggi, tetapi 

dianggap mempunyai kuasa beli yang lebih rendah berbanding bandar lain di negara 

tersebut. Hasil daripada tinjauan Worldwide Cost of Living Survey (2017) melaporkan 

bahawa hubungan industri pelancongan dengan kuasa beli pengguna sangat 

bergantung pada tahap pembangunan dalam wilayah atau negara tertentu. Di 

samping itu, tinjauan ini menyatakan bahawa kos sara hidup dipengaruhi oleh 

kenaikan harga perumahan dan barangan pengguna, yang memburukkan lagi 

ketidaksamaan pendapatan antara kumpulan berpendapatan tinggi dan rendah. 

 Pemahaman tentang kuasa beli pengguna adalah penting dalam menentukan 

pasaran bagi sebarang pasaran produk. Maklumat ini penting kerana pengguna yang 

akhirnya akan memutuskan sama ada sesuatu produk tersebut akan berjaya atau 

tidak. McColl-Kennedy & Fetter (1999) menjelaskan bahawa kuasa pengguna boleh 

ditentukan dengan menganalisis jenis dan kuantiti barangan dan perkhidmatan yang 

terdapat dalam ekonomi dan sejauh mana pengguna mempunyai keupayaan untuk 

membelinya. Selain itu, menurut Harold (1991), kos sara hidup adalah tidak sama 


